
id est:
Idem A. Iohanni pp. 

Sancimus, ut nullus omnino curialis vel cohortalis in posterum episcopus 
vel presbyter fiat: qui antea tali sacerdotio digni habiti sunt, hac lege 
non tanguntur,posthac autem nemo omnino qui memoratae condicionis 
est ad praedicta sacerdotia accedat, praesertim si iam ministravit 
vel forte cohortalinis iussionibus oboedivit.
1 ¶ Neque enim iustum esset eum, qui violentis exactionibus 
et peccatis quae his videlicet admiscentur, innutritus est, modo cohortalem 
vel curialem esse, et omnium acerbissima facere, mox sacerdotem creari 
humanitatis et innocentiae praecepta docentem ac suadentem: nisi forte 
ab infantia necdum pubertatem egressus inter monachos receptus sit 
et in eo statu permanserit: tunc enim ei permittimus, ut et presbyter fiat 
et ad episcopatum perveniat: qui videlicet, quoad id fiet et clericatu dignum 
se praestabit, in sacerdotio perseverare poterit et a muneribus vacabit, 
ut tamen quartam substantiae partem curiae et fisco offerat secundum 
constitutionem, quam nuper de quarta dedimus, vel fisco solo, 
si forte cohortalis condicionis fuerit. 
2 ¶ Quod si et inter devotissimos archimandritas recipitur et inter eos 
remanet, etiam sic sortis vacationem ei praestamus, dummodo et ipse 
quartam substantiae suae partem secundum quod diximus offerat: aliter 
enim neque illum ordinari neque ordinantem tale quid facere permittimus. 
3 ¶ Quae excellentia tua sciat ab omnibus religiosissimis episcopis 
observanda esse poenam circa sacerdotium ipsum expectaturis, 
si quid tale faciant, ordinatum praeterea neque sacerdotio frui, 
tametsi antea quemlibet clericatus gradum tenuerit, sed inter laicos 
numerari et munera subire, quibus antea subiacebat. 
4 ¶ Quae omnia in futurum tempus valere volumus, quia nunc primum 
a nobis inventa sunt, neque omnino haec lex, ut diximus, eos tangat, 
qui semel sacerdotium meruerunt, sed liceat eis per substitutos munera 
subire secundum Theodosii et Valentiniani divae memoriae 
constitutionem ad Thomam rescriptam. 
5 ¶ Praeterea et illud iustum esse et obtinere et in usu esse iubemus, 
quod ab initio positum et observatum iam nescimus quantum neglegitur, 
meminimus enim incidisse in Arcadii et Honorii divae memoriae 
constitutionem, quae clericos, si ordinem suum deserant et ad quamlibet 
armatam militiam nomina dent vel etiam depositi a religiosissimis 
episcopis militare ausi sint, militia quam nocti sunt exui vult et civitatum 
curiis tradi, ut deinceps rei publicae ministerium faciant, cum se 
domini dei servitio per militiae genus abdicaverint. 
6 ¶ Quae valere ex hac nostra lege sancimus rubentes eos continuo 
ac statim illius civitatis ex qua oriundi sunt curiales fieri, nisi ea civitas 
curialibus valde abundet, quo casu vicinae vel etiam remotiori usque 
in proximam provinciam addicantur, ubi potissimum curialium penuria est.
7 ¶ Quod si videlicet latitant, licentiam damus curialibus confestim res 
quae eis competunt ingredi eaque tenere et satis sibi inde secundum 
legem facere. 



8 ¶ Haec igitur in devotissimis clericis cuiuscumque gradus in perpetuum 
obtinere iubemus, quin etiam in his valere volumus qui iam offenderunt, 
quoniam antiqua sunt. 
9 ¶ Cum autem quandam constitutionem invenerimus, quae de monachis 
agens eos monasteria relinquere et in urbibus vagari vetat, quam tamen 
nonnulli ad certum tempus datam esse suspicantur, inde occasionem 
sumentes perfectius hoc et in omne tempus reformandum credidimus: 
nulli igitur devotissimorum monachorum in futurum liceat tale quid facere 
et monachicum habitum relinquere, induere autem qualemqualem militiam 
vel cingulum vel dignitatem vel in indiciis versari et dei ministerio 
humanas occupationes praeferre vel cognoscere. 
10 ¶ Qui tale quid faciet, tradetur curiae eius civitatis, ex qua oriundus est, 
vel alius secundum quod supra diximus, ut si quidem locuples est, 
etiam pecuniaria munera sustineat, praeterea corporalia: ut et in hoc casu 
liceat curiis secundum quod supra diximus, si latent, res aggredi 
et sibi secundum legem satisfacere. 
11 ¶ In omnibus autem casibus, in quibus ex eiusmodi causis curias capere 
quid iubemus, dimidiam eius partem curiales non m auro accipere volumus, 
sed in rebus soli, sive eae subsunt sive comparandae sunt secundum 
legem antea a nobis propositam, alteram dimidiam communi excellentiae 
tuae mensae inferre, ut et sedes tua diligenter provideat, ne quid eiusmodi 
lateat, sed simulae fiat, competentem medelam ei adhibeat, nisi iam ipsi 
sponte militiam vel quem alium tenent statum reliquerint et ad monachicam 
vitam rursus strenue ac vere reversi fuerint et impigre id egerint, 
ut devotissimis clericis adscriberentur. quod si intra anni spatium fecerint, 
ex quo praesens lex nostra lata est, poenam eis remittimus, sufficere iis 
emendationem rati, quam ex vitae suae ratione habent. 
12 ¶ Haec autem in futurum tempus obtinere volumus neque illos poena 
supra dicta eximentes, qui inde a nostro principatu monachi constituti tale 
quid fecerunt, anterius enim tempus tam humanitatis gratia quam temporis 
ratione erubescentes absolvimus, quoniam antea non perspicue 
constitutum erat. 
13 ¶ Praeterea et hoc constituimus, ut sive pater sive mater sive quis alius 
in defectum liberorum viris quibusdam vel mulieribus restitutionem 
vel substitutionem iniunxerit, ii autem ob vitam religiosam matrimonium 
contrahere noluerint, tales restitutiones vel substitutiones rescindantur 
liceatque iis quemadmodum voluerint, pie tamen, quae inde iis obveniunt 
consecrare et vel dum vivunt erogare vel post mortem de iis disponere: 
sicut etiam si sub condicione liberorum procreandorum iis quid relictum 
fuerit, et hoc eos habere oportet, liberorum procreatione minime 
iis incumbente. 
14 ¶ Eandem legem extendimus etiam in mulieres virginitatem professas 
et devotissimos clericos quibus matrimoniis omnino interdictum est 
et deo hanc gratiam nostris temporibus dignam referimus. 
15 ¶ Praeterea sancimus, sive vir solitariam vitam eligere velit sive mulier 
viro relicto ad exercitationem monachicam venerit, ne hoc ipsis poenae 
causa sit, sed propria omnimodo recipiant, ut mulieri dotem suam, 
coniugi ante nuptias donationem recipere liceat, lucrum autem ex his 



non quasi repudium intercesserit vindicetur vel remaneat apud eum 
qui non renuntiaverit, sed ex pacto quod in mortis casum initum est, 
quasi is qui a convictu recedat in matrimonio mortuus esse videtur, 
quoniam cohabitanti plane inutilis est: et acceptis iis, quae dotalibus 
instrumentis continentur de eo quod in casum mortis debeatur reliqua 
remittat ei qui religiosam vitam elegit: ne tamen mulier audeat ante 
annum elapsum ad aliud matrimonium spectare propter generationis 
incertum: sed si tale quid futurum sit, repudium quod ‘bona gratia’ 
dicunt mittatur ab eo qui religiosam vitam non elegerit, et sic faciat 
quod velit, lucris secundum praedictum modum ad eum devolutis, 
eo videlicet, quod ex huiusmodi causis lucratur, omnimodo, 
et si vel uxor vel vir in priore matrimonio perseveret, liberis communibus 
ex hoc matrimonio progenitis, si qui fuerint, conservando.


